
ЎЗБЕКИСТОН  РЕСПУБЛИКАСИ  НОМИДАН

Ҳ  У  К  М

2021 йил октябрь ойининг 18 куни, жиноят ишлари бўйича Чилонзор туман судининг очиқ сайёр суд мажлиси Чилонзор туманида жойлашган 128-сонли мактаб биносида бўлиб,

Раислик қилувчи: судья Д.Валиев, судья ёрдамчиси Ж.Пайзуллаевнинг котиблигида, тарафлардан Тошкент шаҳар Чилонзор туман прокурорининг ёрдамчиси Ш.Ўткиров, судланувчи ХХХ ва унинг манфаатида ҳимоячи А.Тилавовнинг иштирокида, ХХХга нисбатан 1-1006-2102/601-сонли жиноят ишини кўриб чиқди. Иш ҳужжатларига кўра:

Судланувчи ХХХ (ХХХ), 1992 йил 21 майда Самарқанд вилоятида туғилган, миллати ўзбек, Ўзбекистон фуқароси, маълумоти олий, оилали, муқаддам судланмаган, вақтинча ишсиз, ХХХда яшайди, ушбу жиноят иши бўйича эҳтиёт чораси муносиб ҳулқ-атворда бўлиш тўғрисидаги тилхат қўлланилган, айблов далолатномаси нусхасини муддатида олган, соғлом,

Ўзбекистон Республикаси ЖК 276-моддасининг 1-қисми билан айбланган.

Суд судланувчи ва гувоҳнинг кўрсатувларини тинглаб, жиноят иши ҳужжатларини ўрганиб чиқиб ва ишдаги мавжуд бўлган далилларга баҳо бериб, қуйидагиларни

А Н И Қ Л А Д И:

Судланувчи ХХХ 2021 йил 12 август куни соат 22:00 ларда Тошкент шаҳар, Чилонзор тумани, Бунёдкор шоҳ кўчасида жойлашган “Эркин” ЙПХ назорат масканида Чилонзор туман ИИО ФМБ ходимлари томонидан С.Музаффаров бошқарувидаги “Lacetti” русумли, давлат рақами 30 L 721 VA бўлган автомашинасида йўловчи сифатида кетаётганида холислар иштирокида тўхтатилиб ва уни ёни кўздан кечирилганда, эгнида бўлган шимининг олди ўнг томон чўнтагидан “Кент” русумли сигарета қутиси ичидан рангсиз целлофанга ўралган ҳолда озгинадан кўпроқ миқдорда бўлган 0,44 грамм “гашиш” гиёҳвандлик воситасини ўтказиш мақсадини кўзламасдан қонунга хилоф равишда сақлаётганлиги аниқланиб ва тегишли ҳужжатлар расмийлаштирилиб, гиёҳвандлик воситаси ашёвий далил сифатида олинади.


Судланувчи ХХХ суд мажлисида, айбига тўлиқ иқрорлик билдириб, 2021 йил июль ойи бошларида Самарқанд тумани, Оҳакли қишлоғида жойлашган тоғга айлангани борганлиги, у ерда ёввойи ҳолда ўсиб турган “наша” ўсимлигини кўриб қолганлиги, сўнгра уни баргларини юлиб олиб, уйига олиб келиб уларни қуритиб, 2 маротаба чекканлигини, шу билан озроқ қуриган нашани целлофанга ўраб қўйиб, “Kent” номли сигарет қутисига солиб қўйганлиги, 2021 йил 12 август куни таниши С.Музаффаров билан 200.000 сўмга келишиб Тошкент шаҳрига давлат рақами 30 L 721 VA бўлган “Lacetti” русумли автомашинасида йўловчи сифатида йўлга чиққанлиги, соат 22:00 ларда Тошкент шаҳрига киришда, “Эркин” ЙПХ масканида автомашинани ЙҲХБ ходимлари тўхтатиб, ҳайдовчини ҳужжатларини текшириб, гаплашиб турган вақтларида у машинадан тушиб, ходимлари олдига бориб, қўйиб юборишларини, шошиб турганликларини айтганида, ЙПХ ходимлари унга нега кўзи қизариб турганлигини сўраганлиги, шундан сўнг ёнида ноқонуний моддалар бор ёки йўқлиги, йўқ деса холислар иштирокида текширишлари, ундан шубҳаланаётганликларини айтишганлиги, сўнг ўз ихтиёри билан эгнидаги шимини ўнг чўнтагида “Kent” номли сигарет қутисига солинган “наша” гиёҳвандлик воситасини холислар иштирокида топишганлиги, уни ўзининг истеъмол қилиши учун сақлаб қўйганлигини айтганлиги, сўнгра тегишли ҳужжатлар расмийлаштирилиб, бу моддани конвертга солишиб ва муҳрлашганлиги, бу “наша” гиёҳвандлик воситасини шахсий истеъмоли учун сақлаб келганлиги, уни бирор шахсга ўтказиш ёки сотиш мақсади бўлмаганлиги, ҳозирда шу содир қилган жиноий ишидан чин кўнгилдан пушаймонлигини ҳисобга олиб, жазо тайинлашда енгиллик бериш ҳақида кўрсатув беради.

Гувоҳ Ж.Рахимов суд мажлисида, 2021 йил 12 август куни соат 22:10 ларда “Эркин” ЙПХ масканида ўзи бошқарувидаги давлат рақами 10 Z 286 RA бўлган “Isuzu” русумли автобусда келаётганида, ИИО ФМБ ходимларининг таклифига асосан кейин шахсини билган ХХХнинг ёнини кўздан кечиришда холис сифатида иштирок этганлиги, шунда ХХХ ўз ихтиёри билан эгнидаги шимининг олд ўнг томон чўнтагидан “Kent” номли сигарет қутисини ичида бўлган целлофанга бўлагига ўралган ўткир ҳидли ўтсимон моддани тақдим қилганлиги ҳақида кўрсатув беради.


Тошкент шаҳар ИИББ ЭКМ томонидан 2021 йил 13 августда №2-686 сонда, ХХХдан олинган модда таркибида, каннабиноид, тетрагидроканнабинол гиёҳванд фаол моддаси борлиги ва бу модда “гашиш” гиёҳвандлик воситаси эканлиги, унинг соф оғирлиги 0,44 граммга тенглиги ҳақида хулоса берган.

Булардан ташқари, судланувчи ХХХнинг айби жиноят ишида мавжуд бўлган дастлабки тушунтириш хатлари, шахсий тинтув ва ашёни олиш баённомаси, ИИО ходимларининг билдиргиси ҳамда бошқа ҳужжатлар билан ҳам тўлиқ исботланади.

Суд, судланувчи ХХХнинг қонунга хилоф равишда ўтказиш мақсадини кўзламасдан, озгинадан кўп миқдорда бўлган "гашиш" гиёҳвандлик воситасини сақлашда ифодаланган жиноий ҳаракатини Ўзбекистон Республикаси ЖК 276-моддасининг 1-қисми билан тўғри квалификация қилинган деб ҳисоблайди.

Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарори 16-бандининг 2-қисмига биноан, жарима тариқасидаги жазони тайинлаш ва миқдорини белгилашда суд, одатда, унинг амалда тўлана олиниши имкониятидан келиб чиқиши лозим. Бунда, чунончи, судланувчининг моддий аҳволи, шунингдек, қарамоғида вояга етмаган фарзандлари, кекса ота-онаси борлиги ва ҳ. к.лар инобатга олиниши лозим.

Суд, юқорида қайд этилган Пленум қарори талабларига риоя қилган ҳолда судланувчи ХХХнинг жиноятни қасддан, паст ниятларда содир этганлигини айбини оғирлаштирувчи ҳолат деб, унинг айбига тўлиқ иқрор бўлиб, пушаймонлигини, оилали бўлиб, қарамоғида ота-онаси ва турмуш ўртоғи борлигини, моддий аҳволи оғирлигини жазосини енгиллаштирувчи ҳолатлар деб ҳисоблаб, унга нисбатан жиноят содир этган моддасида назарда тутилган жарима жазоси (жиноят содир қилган пайтдаги энг кам ойлик иш ҳақининг миқдори 245.000 сўм ҳисобидан) тайинлашни лозим топади.

Суд, судга оид наркологик экспертизасининг 2021 йил 24 августдаги 815-сонли далолатномасига кўра, ХХХ гиёҳвандликдан мажбурий даволашга муҳтож эмаслиги қайд қилинганлиги сабабли унга нисбатан Ўзбекистон Республикаси ЖКнинг 96-моддасини қўлламасликни лозим деб ҳисоблайди.

Шу билан бирга, суд мазкур жиноят иши юзасидан ашёвий далил тариқасида олинган “гашиш” гиёҳвандлик воситасининг бир қисми экспертиза тадқиқоти жараёнида сарфланганини инобатга олиб, Ўзбекистон Республикаси ДХХ МСБда сақланаётган 0,415 грамм “гашиш” гиёҳвандлик воситасини тегишли тартибда йўқ қилишни лозим деб ҳисоблайди.


Ўзбекистон Республикаси ЖПКнинг 454-457, 462, 463, 465-468, 471, 472, 473-моддаларига амал қилиб, суд

Ҳ  У  К  М      Қ  И  Л  А Д  И:


Судланувчи ХХХ (ХХХ) Ўзбекистон Республикаси ЖК 276-моддасининг 1-қисмида назарда тутилган жиноятни содир этганликда айбли деб топилсин.


ХХХ Ўзбекистон Республикаси ЖК 
276-моддасининг 1-қисми билан базавий ҳисоблаш миқдорининг ўн беш баравари миқдорида 3.675.000 (уч миллион олти юз етмиш беш минг) сўм жарима тайинлансин.

Ҳукм қонуний кучга киргандан сўнг ХХХга нисбатан қўлланилган муносиб хулқ атворда бўлиш ҳақида тилхат эҳтиёт чораси бекор қилинсин.

Ҳукм қонуний кучга киргандан сўнг 2021 йил 22 сентябрдаги 01039-сонли квитанцияга асосан Ўзбекистон Республикаси ДХХ МСБга топширилиб сақланаётган 0,415 грамм “гашиш” гиёҳвандлик воситаси йўқ қилинсин.

Ҳукмдан норози тарафлар ҳукм эълон қилинган кундан эътиборан, судланувчи эса ҳукм нусхасини олган кундан бошлаб йигирма сутка ичида Тошкент шаҳар судининг жиноят ишлари бўйича судлов ҳайъатига апелляция шикоят бериши ёки протест билдириши мумкин. 


Раислик қилувчи:

(имзо)

Д.Валиев


Ҳукм нусхаси аслига тўғри:





Д.Валиев

